
Che esordio xè mai questo? e che progeto

     In testa galo mai sto cavalier?

     Vardelo, ch'el se rampega sul leto

     E par ch'el volta i ochi dal piacer.

M'imagino l'esclama, el gran trastulo

     Che me darà deboto, o mio tesoro

     De vederme in funzion quel to bel culo

     Che stimo assae de più d'un saco d'oro;

De vederlo pendente sul mio naso

     El candido mostrarme del so late

     E in estasi d'amor rompendo el vaso

     Molar sora de mi le catarate.

Parona tolè pur che vado via,

     Dal prologo capisso la farseta

     Ne tanto pol in mi filosofia

     Che staga a contemplar la merda schieta.

O razza buzzarona che xè l'omo

     Composto de miseria e de rason

     Chi mai de le so buzzare el gran tomo

     De lezer con profito sarà bon!

Se core la so vita de galopo,

     Se prima d'esperienza, vien la morte,

     Se fin le so passion ghe xè d'intopo

     Co l'è de l'altro mondo su le porte.

Amici un caregon, ve prego in grazia

     Me sento zà mancar de zorno in zorno

     De no vederghe più gò la disgrazia,

     Son sordo campanato, e bon da un corno

Me vol per far do passi el bastoncelo,

     O chi per carità me tegna sodo

     Me torno a sbrodegar come un putelo

     Co mastego a disnar el pan in brodo.

